
IS-SEMINARJU SKOLA TA’ DIXXERNIMENT

Meta marret ghand Elizabetta, Marija marret ukoll biex tivverifika dak li kien qalilha 1-anglu
meta dehrilha f’Nazaret. Dakinhar l-anglu kkomunikalha li kienet ser tkun Omm Alla, u
bhala prova ta’ dan qalilha li qaribtha Elizabetta wkoll kienet nisslet iben fi hdanha... “ghax
ghal Alla ma hemm xejn li ma jistax isir”. Marija, ohtna fil-mixja tal-fidi, tmur Ghajn Karem
biex tmiss b’idejha dak li qalilha l-anglu u tikkonferma li 1-kelma “impossibbli” ma tezistix
fid-dizzjunarju ta’ Alla.

Kemm ghandna bZzonn nisimghu din il-bxara t-tajba li ghal Alla ma hemm xejn li ma jistax
isir! Anki jien, isqof, jehtiegli nismaghha kuljum, ghax fil-hajja jkun hemm mumenti tqal.

II-fatt 1i fid-Djocesi ¢kejkna taghna ghandna Seminarju li ilu mija u hamsin sena mwaqqaf
huwa prova ohra li ghal Alla ma hemm xejn li ma jistax isir. Minkejja 1-limitazzjoni ta’
djocesi, matul dawn is-snin is-Seminarju kien ghajn ta’ kotra ta’ barkiet. Aktar minn sitt mitt
sacerdot hargu minn dan is-Seminarju biex jaqdu lill-Knisja kemm f’Ghawdex, f’Malta u
kemm f’pajjizi tal-missjoni. ’Il fug minn sitt elef student ircevew l-edukazzjoni sekondarja
taghhom f’din l-istituzzjoni. Kieku ta’ gabilna mxew u ahna nimxu bil-kejl uman, kieku naslu
biex nghidu li dan is-Seminarju mhux f’postu f’din id-djocesi; imma ahna nemmnu li ghal
Alla ma hemm xejn li ma jistax isir. Ghalhekk ahna impenjati li dak li writna minn ta’ qabilna
nghadduh lil ta’ warajna.

Fid-Djocesi s-Seminarju huwa mehtieg biex jghin lill-bniedem jaghraf 1i hadd ma ghadu
jagta’ gqalbu minn hadd — li hadd ma huwa ghar-rimi. Wiehed jista’ jkun ghadu zghir u jahbat
jagta’ galbu ghax jigu waqtiet fejn quddiemu jara hajt gholi li ma jkunx jista’ jagbzu. Jien
nixtieq li s-Seminarju taghna jkun prezenza li direttament jew indirettament iwettaq lill-
bniedem fil-konvinzjoni li ghal Alla ma hemm xejn li ma jistax isir u ghalhekk ebda persuna
ma hija impossibbli!

Dan jghodd ghas-Seminarju Minuri li jilga’ fi hdanu numru sabih ta’ adolexxenti. Inheggeg
lill-ghalliema, kollaboraturi taghna f’din 1-esperjenza ta’ Knisja li ged issir fl-iskola, biex ma
nwarrbu ebda student. Ghall-kuntrarju ghandna nfittxu li nghinu lill-istudenti jkomplu
jtellghu mill-qiegh nett il-hiliet mohbija li ghandhom. Hasra li student jintefa’ lura ghax
jahseb li ma ghandux dawk il-hiliet biex jilhaq certi ghanijiet fil-hajja. Inkunu naghmlu
dmirna jekk nghinu lill-istudenti jemmnu aktar fihom infushom, ghax ghal Alla li gieghed
maghhom ma hemm xejn li ma jistax isir. Is-Seminarju taz-zghar huwa skola vokazzjonali
fis-sens li jakkumpanja lill-istudenti jiskopru x’direzzjoni ser jiehdu fil-hajja. Mhux sew li
student ikun jixtieq jilhaq ghan f’hajtu, imma ma jkollux kuragg ikompli. Ghalhekk nghinu
lill-istudenti jafdaw f’dak Alla li ghalih ma hemm xejn li ma jistax isir!

Is-Seminarju huwa wkoll dik id-dar fejn xi guvintur jigu ffurmati ghas-sacerdozju. Bhala
sacerdoti huma jithejjew halli bil-Vangelu f’idejhom jaghmlu 1-qalb lil min gata’ qalbu,
jixeghlu 1-fjamma tat-tama lil min ikun tilef kull tama, u lil min ihossu ¢kejken u ma jiswa
ghal xejn ifakkruh li jiswa hafna ghax huwa mahbub minn Alla. Hemm bnedmin li jaqtghu



galbhom mhux biss mill-isfidi tal-hajja, imma, konxji mil-limitazzjonijiet taghhom, jaqtghu
galbhom li jistghu jwiegbu bil-fedelta lil Alla.

Bl-ghan li nghinu lil dawn il-persuni, is-Seminarju jrid ikun dar ta’ formazzjoni li toffri lilna
s-sacerdoti tahrig fl-arti tad-dixxerniment. 1z-zjara ta’ Marija ghand Elizabetta kienet parti
mill-process tad-dixxerniment. Marija mhux biss semghet il-Kelma, imma riedet tivverifika r-
realta. Bhal Marija, il-bniedem ukoll ikollu bzonn jistharreg sewwa kif ghandu jwiegeb lil
Alla li jsejjahlu.

Ghalhekk, il-vokazzjoni taghna s-sacerdoti hija li nassistu lill-bniedem f’dan il-process ta’
dixxerniment. Ghal Alla mhux kollox hu abjad jew iswed, kif sfortunatament hafna jahsbu.
Ahna ma ghandniex ricetti miktuba fil-kexxun biex fil-pront innewluhom meta tasal
f’widnejna 1-karba ghat-tama. F’Alla hemm hafna sfumaturi tal-griz. Permezz tad-
dixxerniment ahna rridu niskopru x’inhi t-twegiba tal-individwu quddiem dak li Alla jkun
ged jitlob minnu. Jekk naraw biss abjad jew iswed, inkunu naghlqu 1-bieb tal-grazzja ta’ Alla
li tista’ tibdel il-bniedem. Ilkoll ghandna bzonn id-dixxerniment, anki ahna s-sacerdoti. Ma
nilaghbux mad-dixxerniment — ma nilaghbux mal-Ispirtu ta’ Alla. Ma ahniex mehlusa mit-
tentazzjoni li nuzaw id-dixxerniment bhala tarka biex nieqfu lill-Ispirtu. Fil-process tad-
dixxerniment ghandna I-ghajnuna ta’ dawk li Alla qgieghed biex jghinuna. Ghandna I-
ghajnuna tal-Papa, u fid-Djocesi jien nipprova naghmel hilti biex noffri din l-ghajnuna,
partikularment lilkom is-sacerdoti, kemm biex taghmlu d-dixxerniment personali u kemm
biex bhala ministri tghinu lill-ohrajn.

Huwa minnu li hemm ir-regoli generali, imma dawn irridu napplikawhom fl-istorja, fic-
c¢irkustanzi u fir-realta li fihom ikun ged jghix il-bniedem. Hawn trid tidher il-hila tas-
sacerdot. Mhux meta jiddikjara l-abjad u l-iswed. Fl-EZortazzjoni Appostolika Amoris letitia
— li nixtieq li tingara u tigi applikata —, il-Papa Frangisku jtenni li d-dixxerniment “jghinna
nsibu t-toroq miftuha quddiemna biex naghtu twegiba lil Alla u nikbru permezz tal-limiti
taghna... Niftakru li pass ckejken qalb il-limitazzjonijiet kbar umani jista’ jkun moghgub
izjed quddiem Alla minn hajja — li minn barra tidher tajba — ta’ min jghaddi hajtu bla gatt
ihabbat wic¢u ma’ diffikultajiet importanti” (AL, 305). Id-dixxernment jghinna napplikaw il-
principji generali ghall-kazi partikulari, u aktar ma wiehed jinzel fis-sitwazzjonijiet
partikulari, aktar tikber l-indeterminazzjoni — dan taghlim ta’ San Tumas. I1-Mulej ghalhekk
sejhilna u riedna fis-Seminarju — mhux biex nitghallmu t-teologija bl-amment, imma biex bl-
ghajnuna tat-taghlim, gharkupptejna quddiem Alla, nitghallmu din l-arti li tghin lill-bniedem
fil-mixja spiritwali tieghu.

[lum festa ta’ San Karlu Borromeo li ta sehmu biex saret ir-riforma li xtaget il-Knisja
permezz tal-Koncilju ta’ Trento. Jien nixtieq lis-Seminarju taghna jghinna npoggu fil-prattika
t-tigdid 1i trid il-Knisja llum. Barra minn hekk, San Karlu kellu bhala motto tieghu l-kelma
humilitas. Kif fil-kaz tal-Vergni Marija kienet l-umilta 1i ghenitha taghraf u taccetta r-rieda
ta’ Alla ghaliha, bl-umilta nakkumpanjaw il-kuxjenza li permezz taghha l-bniedem irid
jiddixxerni u jwiegeb ghar-rieda ta’ Alla. B’hafna umilta nghinu wkoll biex ikun hemm
dixxerniment tal-process storiku li geghdin nghixu llum, ghax anki jekk hija storja lajka,
hemm fiha s-semina Verbi — hemm il-grazzja ta’ Alla. Ahna li ahna mdorrijin nghixu
f’socjeta Nisranija rridu nkunu umli bizzejjed li nirrikonoxxu li l-Ispirtu ta’ Alla jaf isib modi
inediti kif ikun prezenti f’soc¢jeta sekularizzata bhal taghna. Ghalhekk, flok ma naqtghu
galbna, flok ma nirrassenjaw ruhna u nqgisu d-dinja bhala realta impossibbli, infittxu
niddixxernu dawn il-manifestazzjonijiet godda tal-Ispirtu ta’ Alla fid-dinja tal-lum. F’dan il-
kuntest, nawgura li s-Seminarju tad-Djocesi jghin biex isehh dan il-process.



